
Azərbaycan  Respublikası  Dövlət
Statistika Komitəsinin 10 oktyabr 

2012-ci il tarixli 76/4 №-li 

sərəncamı ilə təsdiq edilmişdir
DÖVLƏT TƏRƏFİNDƏN TƏNZİMLƏNƏN QİYMƏT VƏ TARİFLƏRİN HESABLANMASINA DAİR METODOLOJİ TÖVSİYƏLƏR
Giriş

Qiymətin əmələ gəlməsi prosesinə dövlət tərəfindən təsir olunması inkişaf etmiş ölkələrin iqtisadi siyasətinin ən vacib və sistematik tətbiq edilən üsullarından birinə çevrilib.

İqtisadiyyatın digər sahələrində aparılan dövlət siyasəti ilə yanaşı, qiymətlərin dövlət tərəfindən tənzimlənməsi sistemi dəyər nisbətlərinə və milli gəlirin ölkə əhalisinin ayrı-ayrı kateqoriyaları və ayrı-ayrı sahələr arasında bölgüsünə təsir edir. Son onilliklər ərzində inflyasiyanın artması ilə əlaqədar dövlət tərəfindən qiymətin tənzimlənməsinin rolu kəskin şəkildə artmışdır. Qiymət siyasəti dövlətin iqtisadi fəaliyyətinin ən mühüm sahələrindən birinə çevrilir. 

 Qiymətlərin dövlət tərəfindən tənzimlənməsi dövlətin qanunverici, inzibati və büdcə-maliyyə tədbirləri vasitəsilə qiymətlərə elə təsir etmək təşəbbüsüdür ki, iqtisadi sistemin bütövlükdə sabit inkişafı təmin edilsin, yəni təkrar istehsal prosesinin dövri dəyişmələri qiymətlər vasitəsilə tarazlaşdırılsın. Müəyyən təsərrüfat konyunkturasından asılı olaraq, qiymətlərin tənzimlənməsi antiböhran və (və ya) antiinflyasiya xarakteri daşıyır. Qiymətlər sistemi – bazar iqtisadiyyatının əsas elementlərindən biridir və o bazar mexanizminin digər elementləri ilə əlaqəlidir, onların dəyişikliklərinə reaksiya verir. Büdcə xərclərinin, vergilərin, kredit üzrə faiz dərəcələrinin və digər iqtisadi təsir vasitələrinin dəyişməsi yolu ilə iqtisadiyyatın dövlət tənzimlənməsi məhsula çəkilən xərclər və məhsulun qiymətindəki dəyişiklikdə özünü büruzə verir və təkrar istehsal proseslərinə təsir edir.

 Qeyd etmək lazımdır ki, qiymətlərin liberallaşdırılması qiymət əmələ gətirmə siyasətinin həyata keçirilməsində dövlətin rolunu zəiflətmir, əksinə onun rolunu artırır. Dövlətin rolu konkret qiymətlərin müəyyən edilməsindən deyil, iqtisadi tədbirlər vasitəsilə əmtəə istehsalçılarına qiymətlər üzrə optimal qərarların qəbul edilməsinə təsirdən, onlara metodoloji və metodiki yardımın göstərilməsindən, qiymətin əmələ gəlməsi üzrə hüquqi normaların işlənib hazırlanmasından ibarətdir.    

Dövlət tənzimlənməsinin məqsədi davamlı defisitin yaranması, istifadə edilən xammal və yanacağın qiymətinin kəskin artımı, istehsalçıların inhisarçılığı nəticəsində qiymətlərin inflyasiya artımına yol verməməkdən, istehsalatda elmi-texniki tərəqqinin tətbiq edilməsinə səbəb olan normal rəqabətin yaradılmasından ibarətdir. Bununla yanaşı, əsas məsələlərdən biri müəyyən sosial nəticələrin əldə edilməsidir. Xüsusilə layiqli yaşayış minimumunun qorunub saxlanması, insanlara ilkin tələbat mallarının lazımi qədər almaq imkanının yaradılmasıdır.

Dövlət tərəfindən istehsalçılara təsir tədbirləri həm birbaşa – müəyyən qiymət əmələgəlmə qaydalarının tətbiq edilməsi yolu ilə, həm də dolayı – maliyyə-kredit mexanizmi, əmək haqqı ödənişi, vergiqoyma və s. kimi iqtisadi mexanizmlər vasitəsilə ola bilər.    

 Qiymətlərin birbaşa və dolayı yolla tənzimlənməsinin üsulları

Dövlət qiymətləri birbaşa tənzimləyən zaman qiymətlərin səviyyəsinin nizamlanması, rentabellik normativlərinin və ya qiyməti təşkil edən normativ elementlərin təyin edilməsi və ya digər oxşar üsullar vasitəsilə qiymətlərə bilavasitə təsir edir.      

Qiymətlərin dolayı yolla tənzimlənməsi üsullarına uçot faiz dərəcəsinin, vergilərin, gəlirlərin, minimum əmək haqqının səviyyəsinin və s. tənzimlənməsi aiddir. Bu üsullar dövlətin qiymətlərin özünə təsirində deyil, makroiqtisadi xarakter daşıyan və qiymətin əmələgəlməsinə təsir edən amillərdə özünü büruzə verir.

Dövlət tərəfindən qiymətlərin birbaşa və dolayı yolla tənzimlənməsi üsullarının çevik birləşməsi optimal hesab edilir. 

Bir qayda olaraq, dövlət qiymətlər sisteminin əsasını təşkil edən məhsul və xidmətlərin qiymətlərini birbaşa tənzimləyir. Bu, ölkənin bütün iqtisadiyyatına əhəmiyyətli dərəcədə təsir göstərən enerji daşıyıcılarının, nəqliyyat və rabitə xidmətlərinin, mənzil-kommunal xidmətlərinin və s. qiymətləridir. Dövlət bu məhsul və xidmətlərin qiymətlərini tənzimləyərək bütün qiymətlər sisteminə həlledici təsir göstərir. 

Qiymətlərin birbaşa tənzimlənməsi üsulları ilə yanaşı, dövlət qiymətlərin dolayı yolla tənzimlənməsini həyata keçirir, yəni qiymətin əmələgəlməsi prosesinə bir sıra dolayı tədbirlər vasitəsi ilə təsir edir.  

Dövlət satınalmaları, vergi sistemi, pul tədavülünün və kreditin tənzimlənməsi, dövlətin investisiya siyasəti və dövlət xərclərinin tənzimlənməsi, amortizasiya normalarının təyin edilməsi və s. qiymətlərin dolayı yolla tənzimlənməsi üsullarına aiddir. Bu tədbirlər vasitəsilə dövlət tələb və təklif arasında tarazlıq yaratmağa və beləliklə, bütün iqtisadiyyat miqyasında qiymətlərin daha müntəzəm və tədricən artımına nail olmağa çalışır. Qiymətlərin dolayı yolla tənzimlənməsi üsulları qiymətlərin özünə təsirdə deyil, makroiqtisadi xarakter daşıyan və qiymətin əmələ gəlməsinə təsir edən amillərdə özünü büruzə verir.

Azərbaycan Respublikasında qiymət siyasətini icra hakimiyyəti orqanları, xüsusilə də Maliyyə və İqtisadi İnkişaf Nazirliyi və Tarif (qiymət) Şurası formalaşdırır və reallaşdırır. Tarif (qiymət) Şurası 31 yanvar 2002-ci ildə Nazirlər Kabinetinin qərarı ilə yaradılmışdır. Tarif (qiymət) Şurası dövlət tənzimlənməsi tətbiq edilən qiymətlərin (tariflərin), xidmət haqlarının, yığımların dövlət tənzimlənməsini həyata keçirən kollegial icra hakimiyyəti orqanıdır. Şura öz fəaliyyətini mərkəzi və yerli icra hakimiyyəti orqanları, təsərrüfat subyektləri, yerli özünüidarəetmə orqanları, habelə ictimai təşkilatlarla əlaqəli həyata keçirir.
Ərzaq mallarının qiymətlərinin ölkə səviyyəsində tam liberallaşdırılması və bəzi sosial əhəmiyyətli qeyri-ərzaq mallarının və əhaliyə göstərilən pullu xidmətlərin qiymətlərinin formalaşmasına dövlətin təsir imkanlarının saxlanıldığı şəraitdə istehlak bazarında qiymət tənzimlənməsi proseslərinin müşahidəsinin əsas məqsədi əsas mal və xidmətlərin qiymətlərinin formalaşması prosesinə icra hakimiyyəti orqanlarının təsir səviyyəsinin və onun keyfiyyətinin qiymətləndirilməsindən ibarətdir.

Həm bütün respublika, həm də ayrı-ayrı iqtisadi regionlar miqyasında qiymət tənzimlənməsi proseslərinin əhatə səviyyəsinin və onların inflyasiya proseslərinə təsiri dərəcəsinin müəyyən edilməsi qiymət siyasətinin effektivliyini qiymətləndirməyə imkan verir.

Qiymətlərin səviyyəsinə icra hakimiyyəti orqanlarının təsiri proseslərinin müşahidəsi Azərbaycan Respublikasının bütün ərazisində həyata keçirilir. Qiymət tənzimlənməsi haqqında məlumatlar respublikanın bütün şəhər və rayonlarından toplanılır. 

Müşahidəyə istehlak qiymətləri indeksinin hesablanması məqsədilə qiymət məlumatları toplanılan əsas ərzaq məhsulları, qeyri-ərzaq malları və əhaliyə göstərilən pullu xidmətlər dəsti daxildir. 1995-ci ildən 2005-ci ilədək istehlak bazarında qiymət və tariflərin qeydiyyatı 380, 2005-ci ildən 2008-ci ilə qədər 585, 2008-ci ildən 2010-cu ilə qədər 569 təmsilçi-mal və xidmət üzrə yerinə yetirilmişdir. 2010-cu ildə istehlak səbətinə yenidən baxılmış və qiymət və tariflərin qeydiyyatı 565 təmsilçi-mal və xidmət üzrə yerinə yetirilir. Onlardan 151-i ərzaq məhsulları, 1-i tütün məmulatları, 302-si qeyri-ərzaq malları, 111-i isə xidmətlərdir. Metodologiyanın təkmilləşdirilməsi, əhalinin maddi rifahının yaxşılaşması nəticəsində istehlak edilən mal və xidmətlərin çeşidinin xeyli artması, müasir dövrün tələblərinə uyğun olaraq bir sıra məhsulların istehlak səbətindən kənarlaşdırılması və yenilərin əlavə olunması zərurəti səbəbilə istehlak səbətinə daxil olan məhsulların tərkibi və sayı vaxtaşırı dəyişdirilir.

İstehlak səbətinə daxil olan 565 təmsilçi-mal və xidmətdən 30-nun qiyməti dövlət tərəfindən tənzimlənir, belə ki, bu siyahıya aşağıdakı mal və xidmətlər daxildir:

· sıxılmış balon qazı;
· benzin Aİ-93;
· benzin Aİ-95;
· dizel yanacağı;
· mənzildə yaşayanların mənzil sahiblərinin mənzil xidmətləri üçün şərti ödədiyi icarə haqqı (1 kv. metrin qiyməti); 

· soyuq su təchizatı;
· zibilin daşınması;
· kanalizasiya xidməti;
· elektrik enerjisi;
· təbii qaz;
· mərkəzləşdirilmiş istilik;
· avtomobilin texniki baxışı;
· metro nəqliyyatından istifadə;
· dəmiryol, sərnişindaşıma nəqliyyatı (ölkə daxilində);
· avtobusla daşınma (şəhər və şəhərətrafı);
· şəhərlərarası avtobusla sərnişin daşınması;
· hava sərnişindaşıma nəqliyyatı (ölkə daxilində);
· poçt xidmətləri (bağlama göndərilməsi haqqı);
· poçt xidmətləri (markalı zərf göndərilməsi haqqı);
· poçt şöbələri tərəfindən pul köçürmələrinə görə xidmət haqqı;

· şəxsi istifadə də olan telefon avadanlığının quraşdırılması xərcləri;
· telefon üçün abunə haqqı;
· ölkə daxilində sabit xətlə (stasionar) telefon danışıqları;
· sabit xətlə (stasionar) beynəlxalq telefon danışıqları;
· ölkə daxili standart teleqram haqqı;
· beynəlxalq standart teleqram haqqı;
· internetə qoşulma xidməti;
· şəxsi avtomobillərin sığortası (icbari sığorta);
· sənədlər üzrə notariat kontorlarının xidmətləri;
· nikah və digər sənədlərin verilməsi. 

Yerli statistika orqanları tərəfindən qiymət tənzimlənməsi proseslərinin müşahidəsi daimi olaraq yerinə yetirilməlidir. Qiymətlərin tənzimlənməsi haqqında məlumatın Azərbaycan Respublikasının Dövlət Statistika Komitəsinə təqdim edilməsi yarımillik dövriliklə həyata keçirilir və hər rübün sonuna olan göstəricilərin daxil edilməsini özündə ehtiva edir.

Qiymət tənzimlənməsi proseslərinin səciyyələndirilməsi məqsədilə icra hakimiyyəti orqanlarının qiymətlərin səviyyəsinə təsiri dərəcəsinin indikatoru və metodları kimi tənzimləmənin miqyası göstəricisi müəyyən edilir, həmçinin qiymət tənzimləməsinin növlərinin və formalarının kəmiyyət qiymətləndirilməsi həyata keçirilir. 

1. Qiymətlərin tənzimlənməsinin miqyası

Bütünlükdə respublikada və onun ayrı-ayrı regionlarında qiymət tənzimlənməsi proseslərinin əhatə səviyyəsinin müəyyən edilməsi üçün vasitə olaraq həm qiymət səviyyəsinin tənzimləndiyi məhsulların miqdarını nəzərdə tutan qiymət tənzimlənməsinin miqyası göstəricisi və eləcə də, bu proseslərin qeydə alındığı şəhərlərin siyahısı istifadə edilə bilər.

Tənzimlənmənin miqyasının hesablanması rübdə bir dəfə həyata keçirilir.

Tənzimlənmənin miqyası, qiymətlərinin qeydiyyatı həyata keçirilən şəhərlərdə qiymətləri tənzimlənən malların (xidmətlərin) maksimal mümkün sayına nisbətən, faizlə hesablanır və aşağıdakı düsturla müəyyən edilir:

Mrj – j ərazisi üçün qiymət tənzimlənməsinin miqyası (şəhər, rayon, iqtisadi rayon və bütün respublika);

i – konkret mal (xidmət);

n – qiymətlərinin müşahidəsi hər həftə həyata keçirilən malların (xidmətlərin) sayı;

j – konkret şəhər;

m – i malı (xidməti) üzrə hər həftə qiymətlərin qeydiyyatının aparıldığı şəhərlərin sayı;

Rij – konkret şəhərdə qiyməti tənzimlənən konkret mal (xidmət). 

Qiymət tənzimlənməsinin miqyasının hesablanması zamanı məxrəcdə ümumrespublika səviyyəsində respublika üzrə, iqtisadi rayon səviyyəsində isə rayon üzrə maksimal sayda qiymətləri tənzimlənən malların (xidmətlərin) sayı göstərilir. Belə ki, bu göstərici aşağıdakı kimi hesablanır:

ərzaq malları üçün:

np=∑(ip x m),

qeyri-ərzaq malları üçün:

nnp=∑(inp x m),

pullu xidmətlər üçün:

nu=(iu x mo).

Konkret malın (xidmətin) qiymətinin tənzimlənməsinə dair məlumat əsasında bu və ya digər malın (xidmətin) qiymətinin tənzimləndiyi şəhərlərin sayı haqqında məlumat əldə etmək mümkündür.

2. Qiymət tənzimləməsinin növ və formalarının 

kəmiyyət qiymətləndirilməsi

Qiymət tənzimləməsinin bu və ya digər formasının (yerli büdcə vəsaitlərindən ayrılmış dotasiyalar, təsbit edilmiş qiymət səviyyəsinin müəyyən edilməsi, yerli istehsalçı-müəssisələrin rentabellik səviyyəsinin məhdudlaşdırılması və ticarət təşkilatlarının etdikləri əlavələr və s.) tətbiqinə dair məlumat əsasında onun daha tez-tez tətbiq edilən növlərini, prioritet sayılan tənzimləmə formalarını və həmçinin bir-birinə uyğun sayılan müxtəlif formaları müəyyən etməyə imkan verən təhlil aparmaq mümkündür. Bu zaman aşağıdakı düstur tətbiq edilir:

K – qiymət tənzimləməsinin formalarının kəmiyyət qiymətləndirilməsi;

Fij – qiymət tənzimləməsinin konkret forması (və ya formaların uyğunluğu ).

Bu cür təhlil həm malların (xidmətlərin) tam məcmusu, eləcə də onların ayrı-ayrı növləri üzrə aparıla bilər.

İSTİFADƏ EDİLƏN METODOLOJİ

MATERİALLAR VƏ ƏDƏBİYYAT

1. “Методологические положения по формированию системы показателей ценового регулирования на потребительском рынке”, Rusiya Federal Dövlət Statistika Xidməti, 1996.

2. “Tənzimlənən qiymətlər və dövlət rüsumları”, N.Ələkbərli, Bakı 2009

Qiymətlərin birbaşa tənzimlənməsi üsulları:


1) qiymətlərin inzibati qaydada müəyyən edilməsi;


2) qiymətlərin “dondurulması”;


3) qiymətlərin son hədd səviyyəsinin müəyyən edilməsi;


4) rentabellik səviyyəsinin nizamlanması;


5) qiymətlərin müəyyən edilməsi üçün normativlərin təyin edilməsi;


6) qiymətlərin rəsmən bildirilməsi və s.  





Qiymətlərin dolayı yolla tənzimlənməsi üsulları:


1) vergiqoyma;


2) pulun tədavülünün tənzimlənməsi;


3) əmək haqqı ödənişi;


4) kredit siyasəti;


5) dövlət xərclərinin tənzimlənməsi;


6) amortizasiya normalarının təyin edilməsi və s.  

